
८.शुद्धबिन्दुः]
८५
मन्दारमरन्दचम्पूः ।



	

भुक्ता [१]शक्तिसुतेनोढा राज्ञा सत्यवती यथा ।

गते भर्तरि यद्यन्यं श्रिता सा तु क्षता मता ।

यथा तारा रविसुतं निहते वालिनि प्रिये ॥ ४६ ॥

यातायाता तु युगपदूढानेकैस्तु भर्तृभिः ॥

यथा पाण्डुसुतैरूढा द्रुपदस्य कुमारिका ।

ऊढैकेन तु संत्यक्ता क्रमाद्यायावरा मता ।

यथा बहुवरैरूढा माधवी चोपलात्मजा ॥ ४७ ॥

पद्मिनी चन्द्रवदना शिरीषमृदुला तथा ॥

लज्जा मानवती श्यामा गुरुसेवारता सदा ।

चित्रिणी लोलनयना शिल्पसंगीतलोलुपा ॥

तन्वङ्गी कुञ्जरगतिर्भृङ्गी श्यामलकुन्तला ।

शङ्खिनी स्याद्बृहन्मध्या कोपिन्यल्पस्तनी तथा ॥

दीर्घपादा द्रुतगतिः कुटिलाक्षी च पिङ्गला ।

हस्तिनी बहुभुक्क्रूरा निस्त्रपा पिङ्गकुन्तला ॥

ह्रस्वा स्थूलाधरा गौरशरीरामन्दगामिनी ।

कफिनी दृढरागा स्याच्छ्यामा सुस्निग्धलोचना ॥

वातुला तु कठोराङ्गी चञ्चला कृष्णपाणिजा ।

श्यामधूसरवर्णा च बहुभोज्या प्रलापिनी ॥

पित्तला शोणनयना गौराङ्गी कुशला रते ।

सा चतुर्धा पुनरपि नायिका प्रतिनायिका ॥

उपपूर्वा तथा चानुपूर्विका नायिकेति च ।

स्यात्कथाव्यापिनी सर्वगुणयुक्ता च नायिका ॥

यथा द्रुपदजा प्रोक्ता वेणीसंहारनाटके ।

हेतुरीर्ष्यारुडादीनां सपक्षा प्रतिनायिका ।

दुर्योधनस्य दयिता तत्र भानुमती यथा ॥ ४८॥

तस्याः कैश्चिद्गुणैर्हीना पूज्या चैवोपनायिका ॥
















	↑ पराशरेण.

